
БОШЛАНҒИЧ СИНФЛАРДА ИННОВАЦИОН ТЕХНОЛОГИЯЛАРНИ ҚЎЛЛАШШАКЛ ВА
ВОСИТАЛАРИ

ФОРМЫ И СРЕДСТВА ПРИМЕНЕНИЯ ИННОВАЦИОННЫХ ТЕХНОЛОГИЙ В
НАЧАЛЬНЫХ КЛАССАХ

FORMS AND MEANS OF APPLYING INNOVATIVE TECHNOLOGIES IN PRIMARY
SCHOOL

Г.Саидoва1

1Г.Саидoва Низoмий нoмидаги ТДПУ таянч дoктoранти.

Аннотация
Мақолада бошланғич синфларда инновацион технологияларни қўллаш воситалари, дидактик

ўйинлардан фойдаланиш ҳақида сўз боради.
Аннотация

В данной статье рассматриваются средства использования инновационных технологий в начальных
классах, использования дидактических игр.

Annotation
This article discusses the use of innovative technologies in elementary school, the use of didactic games.

Таянч сўз ва иборалар: инновацион технологияларни қўллаш, дидактик ўйинлар.

Республикамизнинг барча соҳаларида
бўлгани каби халқ таълими соҳасида ҳам
чуқур ва изчил ислоҳотлар олиб
борилмоқда. Бундан асосий мақсад – мактаб
фаолиятини демократлаштириш, унинг
инсонпарварлик тамойилларини
ривожлантириш, ўқув-тарбия ишлари
жараёнининг мазмунини, шаклини ҳамда
янгилаш эвазига самарадорлигини
оширишга эришишдан иборат. Ёш авлодни
комил инсон қилиб тарбиялашнинг муҳим
омилларидан бири – бу, таълим ва тарбия
жараёнини давр талаблари асосида олиб
бориш, узвийлик тамойилларига асосланиб,
инновацион педагогик технологиялардан
самарали фойдаланган ҳолда дарслар
ташкил этишдир. Педагогик технология
ўқитувчи ёки тарбиячи томонидан ўқитиш
ёки тарбиялашнинг воситалари ёрдамида
ўқувчиларга таъсир кўрсатиш ва бу фаолият
маҳсули сифатида уларда муайян шахс
сифатларини шакллантириш жараёнидир.

Педагогик маҳорат – бу, ўқитувчи
ижодкорлигининг олий намунаси. Педагогик
маҳорат бу ўқитувчида йиллар давомида
шаклланади. Таълим сифатини яхшилаш

кўп жиҳатдан ўқитувчига боғлиқ ва ундан
катта масъулият талаб этади.

Ўқитувчининг дарсни қайси усулда
олиб бориши, биринчи навбатда, унинг
педагогик маҳоратига боғлиқдир. Бу
вазифани бажариш учун ҳозирги замон
ўқитувчиси, айниқса, бошланғич синфларда
таълим берувчилардан ўз касбий
маҳоратларини доимий тарзда ошириб
боришлари, инновацион технологияларнинг
интерфаол методлари моҳиятини тўлиқ
англашлари ва улардан ўз дарсларида
моҳирона фойдаланадиган бўлишларини
тақозо этади. Таълим жараёнида
инновацион технологияларни фаол қўллаш,
таълим самарадорлигини ошириш, таҳлил
қилиш ва амалиётга жорий этиш бугунги кун
муҳим вазифаларидан биридир.
Ўқувчиларнинг фикр доираси, онги,
дунёқарашини ўстириш, уларни
тингловчидан иштирокчига айлантирмоқ
ниҳоят муҳимдир. Ўқитувчи дарсда
бошқарувчи, ўқувчилар эса иштирокчига
айланмоғи зарур. Биз, ўқитувчилар
дарсларда ўқувчиларни эркин иштирокчига
айтантира олсаккина, ўз мақсадимизга
эришган бўламиз. Ўқитувчи бир хил ёки бир-

бирига ўхшаш усулларда дарс ўтиш билан
чегараланиб қолмаслиги керак. Бошланғич
синфларда кўпроқ болаларнинг ёшини,
билим савиясини ҳисобга олишни
унутмаслик керак. Уларни оддий, осон ва
вақтни кам оладиган турларидан бошлаб,
дидактик ўйинлар ўтказишдан олдин аста-
секин мураккаблаштириб бориш яхши
натижа беради. Бундай иш тутиш, бир
томондан, болаларнинг дунёқараш ва
онгини кенгайтирса, бошқа томондан,
уларнинг баён этиш қобилиятини
кучайтиради, ижодий ишлаш кўникмаларини
ривожлантиради. Ўқитувчи бундай
интерфаол методларни мавзу асосида
маълум мақсаддан келиб чиққан ҳолда
танлай олиши зарур. Айниқса, бошланғич
синф она тили дарсларида ўрганиладиган
мавзулар хусусиятига қараб методлар
танланиши, ўқувчиларда мавзулар юзасидан
мулоҳаза юрита олиш, ўз фикрларини эркин
баён этиш имкониятини туғдиради. Бу
жараёнда кўпроқ тил бойлигига мурожаат
қилишга эҳтиёж уйғотадиган, уларни ижодий
фикрлашга йўналтирадиган усулларга
алоҳида аҳамият берилиши даркор.

Бошланғич синф ўқувчиларининг ёш ва
психологик хусусиятлари ҳар бир синфда
бир-биридан кескин фарқ қилади. 1-синф
ўқувчиларининг диққати турғун бўлмаслиги
боис улар ўйинга кўпроқ мойиллик
билдиришади. Шу сабабли дарс давомида
дидактик ўйинлардан кўпроқ фойдаланишга
тўғри келади.

1-синф дарслиги 1-бўлимидаги
«Товушлар ва ҳарфлар бўлими»да «Ўзим
текшираман», «Ҳарфларни топ!», «Сирли
сўз», «Бу − меники», «Изтопар»
ўйинларидан фойдаланиш мумкин. «Сўз»
бўлимини ўқитиш жараёнида «Ўзим
текшираман», «У ким?», «Бу нима?»,
«Топағон», «Ўқиб кўр-чи», «Сирли сўз»,
“Занжир”, «Изтопар», «Сўз ўйини»
ўйинларини қўллаш ўқувчиларни ижодий
фикрлашга йўллайди. «Ҳикоя», «Ўзим
текшираман», «Нотўғри хулоса», «Бўлиши
мумкин эмас», «Давом эттир», «Сафар»,
«Жонли ҳикоя» ўйинларидан «Нутқ. Гап»
бўлимида фойдаланиш ўқувчиларни таълим
жараёнига бўлган қизиқишларини оширади.
Қуйида биз бошланғич синф она тили
дарсларида қўлланиладиган дидактик
ўйинлардан намуналар келтирамиз. “Ким кўп
сўз топа олади?” ўйини. Синф ўқувчилари
тарқатма материаллар ёрдамида бешта
гуруҳга бўлинади. Ўқувчиларга бир ҳарф
берилади. Гуруҳ ўқувчиларига вақт
берилади. Шу вақт ичида ўқувчилар ўзлари
қўлларига олган ҳарфдан бошланиб
ёзиладиган сўзлар ўйлаб топиб ёзишлари
керак. Қайси гуруҳ аъзолари кўп сўз ўйлаб
топсалар, шу гуруҳ “ғолиб” деб топилади ва
рағбатлантириб борилади. Синф ўқувчилари
бир неча гуруҳга ажратилади.

Ўқитувчи бирон предмет ёки иш қуроли
расмини ўқувчиларга кўрсатади. Масалан,
чинор, терак, олма дарахтларининг баргини
кўрсатиб,

1. Узоқ умр кўрувчи дарахт қайси?

2. Қайси дарахт мева беради?

3. Жонли предметни топинг?

4. Қайси ҳайвон тез чопа олади? ва шу каби саволлар беради

Хулоса қилиб айтганда, юқорида мисол тарзида келтирилган дидактик ўйинлар барча
қонун-қоидалар ва принципиал талабларга риоя қилиб ўтказилса, ўқувчиларни ижодий
фикрлашга ўргатишга самарали таъсир қилиши, шубҳасиздир.

